
Et Weihnachtsevangelium (Lukas 2, 1-20)  

 
 

De Geburt vom Jesus Christus 
(1) En vorijer Zeijt loh hott de Kaiser Augustus en Gesetz erloos dat se de ganz 
Bagage em Reich von denne Römer mol  opschreiwe un zelle sollte. 
(2) Et wor et eschte Maol iwwahaupt, dat se de Leit gezellt haon, un et waor ewe zo 
d’r Zeijt, wu d’r Quirinus de Ewerschte von Syrien waor. 
(3) All seijn se henn gang, sich opschreiwe ze laosse, jeda  äne en seijner Stadt. 
(4/5) Aoch d’r Joseph ess met dem Maria, siejnem Mädche, dat en Imständ waor, 
von Nazareth en Galiläa erraoff naoh Judäa en de Stadt vom König David naoh 
Bethlehem gang im sich lao endraon ze laosse. 
Se moosten laohenn, weil de Joseph von laoher kaom; nämlich aous dem Haous un 
d'r Famillisch vom König David. 
(6) Wu se awwer en Bethlehem aonkumm seijn, seijn aoch de Daach von denne 
Imständ ze End gang un de Maria haot ihr Kend kret. Dat Kend waor en Jung un et 
erscht Kend, dat se ze Welt gebraocht haot. 
(7) Se haot ihr Kindsche en Winnele geweckelt un enen  Foderkripp gelocht, weil se 
en denne Herberje en Betlehem kääne Platz mieh funn hadde. 
 
(8) Un en d’r selwer Gäjend waoren Hierte aof d’r Wääd un de haon genau en d’r 
Naocht Wach gehall damet denne ihr Schaof neijst passäärt.. 
(9) Dao ess en Engel vom Herrgott zo denne kumm, dat denne de ganz Herrlichkät 
vom Herrgott ent Gesiech geschriewe stand. Se waoren allegaoren arsch bang, 
(10) Awer d’r Engel haot zo denne gesaot: Seijd net su bang! Ewe brenge eich Eich 
en gruuß Freijd, von dea all Leit heij wat haon solle. 
(11) Hout ess eich en d’r Stadt vom König David de Heiland geborre genn, de 
Messias, oose Heere. 
(12) Dat sollt dihr als Zäche haon: Ihr wierd e Kend fänne, dat en Winnele geweckelt 
ess un en äner Foderkripp leit. 
(13) Un aof eimaol waoren bei däm Engel noch ganz vill anna Engele, su vill, dat ma 
se net zelle kunnt. De haon de Herrgott gelobt  un gesaoht: 
(14) Ehre seij  dem Herrgott em Hemmel  un Friede denne Mensche aof d'r Äärd, de 
gode Wellens seijn. 
 
(15) Un wu de Engele widder von denne zereck en de Hiemel gang seijn, dao haon 
de Hierte zo seijch gesaot: „Laos oos naoh Bethlehem giehn un kucke, wat de 



Herrgott oos oafgedraon haot.“ 
(16) Se haon sich huttich aof de Wääsch gemaach un de Maria un de Joseph un et 
Kend funn, dat en äna Foderkripp geläje haot. 
(17) Wu se et awer geseh hadde, haon se allegaoren dat vazellt, wat ma denne von 
dem Kend gesaot haot. 
(18) Un all de et gehiert haon, haon sich laodriwwa gewunnert, wat de Hierte verzellt 
haon. 
(19) Maria awer haot all de Wurt fein en ihrem Herz aofbewaort. 
 
(20) De Hierte seijn laohenn zereck gang, wu se her kumm seijn un haon  dem 
Herrgott e Leedsche gesung fier all dat, wat se gehiert un geseh haon, ewe su wie et 
denne aoch gesaot gaof. 
 


